
KIMYO TOLALARI ASOSIDA 
TOʻQIMACHILIK SANOATINI 
DIVERSIFIKATSIYALASH 

Raximov Furqat Jalolovich
“Oʻztoʻqimachiliksanoat” uyushmasi raisining maslahatchisi,
mustaqil tadqiqotchi

Annotatsiya: Mazkur maqolada kimyo tolalarga asoslangan toʻqimachilik sanoatini rivojlantirishning Oʻzbekiston uchun 
ahamiyati aniqlangan. Toʻqimachilik tolalari turlari va ularning klassifikatsiyasi shakllantirilgan. Sunʼiy va sintetik tolalar 
ishlab chiqarishni global rivojlanish tendensiyalari tahlil etilgan. Tahlil natijalariga asoslangan holda kimyo tolalari asosida 
Oʻzbekiston toʻqimachilik sanoatini diversifikatsiyalash boʻyicha taklif va tavsiyalar ishlab chiqilgan.

Kalit so‘zlar: toʻqimachilik, sanoat, kimyoviy tolalar, sunʼiy tolalar, sintetik tolalar, diversifikatsiya, polyester, poliamid.
Abstract: In this article, the importance of the development of the textile industry based on chemical fibers in Uzbekistan 
is determined. Types of textile fibers and their classification have been formed. The trends of global development of 
man-made and synthetic fibers are analyzed. Based on the results of the analysis, proposals and recommendations on 
diversification of the textile industry of Uzbekistan based on chemical fibers were developed.

Key words: textile, industry, chemical fibers, artificial fibers, synthetic fibers, diversification, polyester, polyamide.
Аннотация: В данной статье определяется важность развития текстильной промышленности на основе химиче-
ских волокон в Узбекистане. Сформированы виды текстильных волокон и их классификация. Проанализированы 
тенденции мирового развития химических и синтетических волокон. По результатам анализа разработаны пред-
ложения и рекомендации по диверсификации текстильного промышленности Узбекистана на основе химических 
волокон.

Ключевые слова: текстиль, промышленность, химические волокна, искусственные волокна, синтетические 
волокна, диверсификация, полиэстер, полиамид.

K I R I S H
Zamonaviy kimyoviy tolalar va iplar gigiyena va qulaylik nuqtayi nazaridan tabiiy materiallarga deyarli 

oʻxshashdir. Shu bilan birga, sintetik toʻqimachilik mahsulotlarining asosiy xossalari hisoblangan elastiklik, mus-
tahkamlik, deformatsiyaga chidamlilik, turli iqlim sharoitlariga moslashuvchanlik, agressiv va biologik moddalar 
va zarralarga qarshilik kabi omillar tufayli tabiiy tolalar bilan raqobatlasha olish xususiyatiga ega. Shuningdek 
sunʼiy tolalar toʻqimachilik sanoatini boshqa sanoat tarmoqlariga integratsiyalash, isteʼmolda qoʻllash uchun 
yangi sohalarini oʻzlashtirish va sifat jihatidan yangi xususiyatlar berish imkoniyatlar kengligi bilan ajralib turadi. 
Ushbu holatlarni inobatga olgan holda Oʻzbekiston toʻqimachilik sanoatida sunʼiy sunʼiy tolani qayta ishlash 
hajmlarini oshirishga yuqori ahamiyat qaratilmoqda. 

Oʻzbekiston Respublikasi Prezidentining 2022-yil 28-yanvardagi PF-60-son “2022–2026-yillarga moʻljal-
langan Yangi Oʻzbekistonning taraqqiyot strategiyasi toʻgʻrisida”gi Farmoni bilan “…sunʼiy tolani qayta ishlash 
hajmlarini 200 ming tonnaga yetkazish” koʻzda tutilgan. Ushbu maqsadga erishish uchun sunʼiy tolalarni ishlab 
chiqarishni koʻpaytirish, yangi turlarini yaratish kabi innovatsiyalarga ahamiyat qaratish bugungi kuning dolzarb 
vazifalaridan hisoblanadi. 

A D A B I Y O T L A R  T A H L I L I
Toʻqimachilik materiallari yoki toʻqimachilik – tolalar va iplardan tayyorlangan materiallar va mahsulotlardir. 

Bularga gazlamalar, trikotaj buyumlar, toʻqilmagan matolar, tikuv iplari va boshqalar kiradi [1]. Toʻqimachilik 
iplari toʻqimachilik tolasi bilan bir xil xususiyatlarga ega, lekin undan ancha uzunroq uzunlikda farq qiladi [2]. Ip 
tolalarni yigirish orqali ishlab chiqarilishi mumkin va keyinchalik ip, deb ataladi. Ipak ipi ipak qurtining pillasini 
yechish orqali olinadi. kimyoviy filamentlar polimerdan hosil boʻladi.

Kelib chiqishiga koʻra toʻqimachilik tolalari tabiiy va kimyoviyga boʻlinadi (1-rasm). 

1-rasm: Toʻqimachilik tolalarining tasniflanishi1

Hozirgi vaqtda sanoat hayotimizning turli sohalarida hamma joyda qoʻllaniladigan oʻziga xos xususiyat-
larga ega boʻlgan materiallarga talabning ortishi tufayli rivojlanmoqda: tibbiy toʻqimachilik uchun toʻqilmagan 
materiallar, mashinasozlikda toʻqilmagan materiallar; oʻsimliklarni yetishtirish uchun yordamchi materiallar va 
boshqalar.

Tabiiy tolalar guruhiga tabiatning oʻzi tomonidan, inson aralashuvisiz yaratilgan tolalar kiradi. Ular oʻsimlik, 
hayvon yungidan olinadigan tolalar hisoblanadi. Oʻsimliklardan kelib chiqqan tabiiy tolalar urugʻlar yuzasidagi 
(paxta), poyasidan (zigʻir, kanop va boshqalar), barglaridan (sisal va boshqalar), meva qobigʻidan (pilla) olinadi.

Hayvonlardan olingan tabiiy tolalar turli hayvonlarning jun tolalari va tut va eman ipak qurtlarining pilla 
ipaklari bilan ifodalanadi.

 Kimyoviy tolalar sunʼiy va sintetik tolalarga boʻlinadi. Sintetik tolalar polimerlarni kimyoviy sintez qilish, 
yaʼni oddiyroq moddalardan, koʻpincha neft va koʻmirni qayta ishlash mahsulotlaridan murakkab molekulyar 
tuzilishga ega moddalarni yaratish yoʻli bilan olinadi. Bunga quyidagilar kiradi: poliamid, poliester, poliuretan 
tolalari, shuningdek, poliakrilonitril (pan), polivinilxlorid (PVX), polivinil.

Sunʼiy tolalar oʻsimlik va hayvonlarning tabiiy polimerlarini, pulpa ishlab chiqarish va oziq-ovqat sanoati 
chiqindilaridan kimyoviy qayta ishlash orqali ishlab chiqariladi. Ular uchun xom ashyo yogʻoch, urugʻlar, sut va 
boshqalardir. Sunʼiy sellyuloza tolalari asosidagi toʻqimachilik materiallari, masalan, viskoza, triasetat va asetat, 
kiyim-kechak sanoatida eng koʻp qoʻllaniladigan tolalar hisoblanadi.

Soʻnggi yillarda jahon toʻqimachilik sanoatidagi tadqiqot va ishlanmalarning aksariyati sintetik tolalarning 
barqarorligini yaxshilash, atrof-muhitga taʼsir qilish va qayta ishlash bilan bogʻliq muammolarni hal qilishga 
qaratilgan [3]. Sintetik tolalar toʻqimachilik sanoatini rivojlantirishda muhim ahamiyatga ega boʻlgan baʼzi asosiy 
sabablar quyidagilardir:

■ Chidamlilik va quvvat: polyester va neylon kabi sintetik tolalar yuqori kuchlanish va chidamlilik bilan 
tabiiy tolalarga nisbatan afzalroqdir Bu ularni chidamlilik, uzoq umr va eskirishga bardosh berish qobili-
yatini talab qiladigan mahsulotlar uchun ideal qiladi.

■	 Koʻp	qirralilik: sintetik tolalar oʻziga xos xususiyatlarga ega boʻlishi uchun ishlab chiqilishi mumkin, 
bu ularni keng doiradagi bozor segmentlari uchun ahamiyatini oshiradi. Ishlab chiqaruvchilar sintetik 
tolalarni namlik oʻtkazmaydigan, olovga chidamliligi, ultrabinafsha nurlanishiga chidamliligi va bosh-
qalar kabi xususiyatlari tufayli koʻproq isteʼmolga kirib kelmoqda. 

1  Muallif ishlanmasi

■ Iqtisodiy samaradorlik: Sintetik tolalarni ishlab chiqarish koʻpincha baʼzi tabiiy tolalarga qaraganda 
yuqori tejamkor hisoblanadi. Bunday xarajat ustunligi ularni toʻqimachilik sanoatida, ayniqsa, kiyim- 
kechak, maishiy toʻqimachilik va boshqa xalq isteʼmol tovarlarini ommaviy ishlab chiqarish orqali nafaqat 
toʻqimachilik va tikuv sanoati, balki boshqa tarmoqlarni rivojlanishiga ham tutki beradi. 

■ Sifatdagi izchillik: sintetik tolalar ishlab chiqaruvchilar uchun zarur boʻlishi mumkin boʻlgan izchil va bir 
xil sifatni taʼminlaydi. Ushbu izchillik yakuniy mahsulotlarning aniq standartlarga va mijozlar talablariga 
javob berishini taʼminlaydi.

■ Innovatsiyalar va samaradorlikni oshirish: sintetik tola texnologiyasi boʻyicha izlanishlar va ishlan-
malar qariyb 70 yildan oshiq vaqt davomida amalga oshirilib kelinmoqda. Soʻngi innovatsiyalardagi 
yutuqlar esa, inson salomatligiga ijobiy taʼsirini oshirishga qaratilgandir. Jumladan, nafas olish, namlikni 
boshqarish va engilligi kabi yaxshilangan xususiyatlariga ega boʻlgan yangi turdagi sintetik tolalarni 
yaratishni orqali SMAR tekstilni rivojlantirish ilmiy paradigmalarning asosini tashkil etmoqda [4]. 

■ Maxsus kiyim sanoati uchun afzalliklar: sintetik tolalar texnik toʻqimachilikda maxsus ilovalar uchun 
juda mos keladi. Ular geotekstil, tibbiy toʻqimachilik, himoya kiyimlari va avtomobil toʻqimachilik kabi 
sohalarda maxsus ishlash talablariga javob berish qobiliyati tufayli qoʻllaniladi.

■ Tezkor moda: toʻqimachilik sanoati, ayniqsa, tezkor moda segmentida, sintetik tolaga asoslangan ki -
yimlarni tez ishlab chiqarish va aylanmasidan foyda koʻradi. Sintetik tolalar koʻpincha samarali ishlab 
chiqarish jarayonlari va bozorga yangi uslublarni qisqa muddatlarda joriy etish imkonini beradi.

■	 Iqtisodiy	taʼsir: sintetik tolalarni ishlab chiqarish va ulardan foydalanish jahon iqtisodiyotiga katta hissa 
qoʻshadi. Koʻpgina mamlakatlar toʻqimachilik sanoatiga tayanadi va sintetik tolalardan foydalanish 
band lik, savdo va iqtisodiy oʻsishni qoʻllab-quvvatlaydi.

■ Qayta ishlash va barqarorlik harakatlari: atrof-muhit bilan bogʻliq muammolar mavjud boʻlsa-da, 
davom etayotgan saʼy-harakatlar sintetik tolalarning qayta ishlanishini yaxshilash va yanada barqaror 
alternativalarni ishlab chiqishga qaratilgan. Bu sintetik tolalarning atrof-muhitga taʼsiri bilan bogʻliq 
muam molarni hal qiladi va isteʼmolchilarning ekologik toza mahsulotlarga boʻlgan talabiga mos keladi.

Umuman olganda sintetik tolalar zamonaviy toʻqimachilik sanoatini shakllantirishda muhim rol oʻynadi. 
Ularning chidamliligi, koʻp qirrali va tejamkorligi ishlab chiqaruvchilarga mahsulotlarning keng assortimentini 
yaratish imkonini berdi, sanoatning oʻsishiga va isteʼmolchilarning oʻzgaruvchan xohish-istaklari va texnologik 
yutuqlarga moslashishiga hissa qoʻshdi [5].

M E T O D O L O G I YA
Mazkur maqolada Oʻzbekiston toʻqimachilik sanoatini rivojlanish tendensiyalari statitik tahlil qilinadi. Tah-

lillar sanoatni diversifikatsiyalash yoʻnalishlari aniqga qaratiladi. Tadqiqotda kimyoviy tolalarni global bozoridagi 
holat va mavjud tendensiyalar “Global Other Synthetics Fiber Market Report” maʼlumotlariga asoslanib amalga 
oshiriladi. Toʻqimachilik sanoatini kimyoviy tolalar asosida diversifikatsiyalash imkoniyatlari tahlil natijalari-
 dan kelib chiqib ustivor yoʻnalishlar belgilab olinadi. Yakiniy natija sifatida Oʻzbekiston toʻqimachilik sanoatini 
kimyoviy tolalar asosida samarali diversifikatsiyalash muhim yoʻnalishlarini amalga oshirish mexanizmlari taklif 
etiladi.

T A H L I L  V A  N A T I J A L A R
Ushbu holatlarni inobatga olganda jahon toʻqimachilik sanoati sintetik tolalarni ishlab chiqish hajmi tobora 

ortib bormoqda. 
Oʻzbekistonda toʻqimachilik va tikuvchilik va trikotaj sanoati mamlakat iqtisodiyoti uchun strategik ahami-

yatga ega tarmoq sifatida rivojlangan. Oʻzbekiston toʻqimachilik va tikuv-trikotaj sanoati iqtisodiyotining real 
sektorida yuqori ulushga ega boʻlgan va ishlab chiqarish zanjirini toʻliq qamrab olgan yagona sanoat sohasi 
hisoblanadi. 

Toʻqimachilik sanoati mustaqillik yillarida Oʻzbekiston iqtisodiyotining yetakchi tarmoqlaridan biriga 
aylangan. Toʻqimachilik sanoatida 2010-yilda 4845.5 mlrd.soʻmlik mahsulot ishlab chiqarilgan boʻlsa, 2022-yilda 
mazkur tarmoqda 58411.2 mlrd soʻmlik mahsulot ishlab chiqarilgan. 2022-yilda YaIMdagi hissasi 4,5 foizni, jami 
sanoat mahsulotidagi ulushi esa 14,3 foizni (kiyim ishlab chiqarishni qoʻshgan holda), ishlab chiqaradigan 
sanoat tarkibidagi ulushi esa 17,3 foizni (kiyim ishlab chiqarishni qoʻshgan holda) tashkil etgan (1-jadval). 

1-jadval: Oʻzbekiston respublikasida toʻqimachilik mahsulotlarini ishlab chiqarish2

Koʻrsatkichlar 2010-y. 2015-y.  2020-y.  2021-y. 2022-yil

Sanoat mahsuloti hajmi, mlrd. soʻm 38119,0 97598,2 368740,2 456056,1 553 265,0

Toʻqimachilik mahsulotlari ishlab 
chiqarish, mlrd. soʻm 4845,5 13241,7 36713,9 52372,3 58411,2

Kiyim ishlab chiqarish, mlrd. soʻm 575,8 1585,3 10402,4 13592,8 14841,7
 

Toʻqimachilik sanoatining boshqa tarmoqlarga nisbatan 2010‒2022-yillardagi oʻrtacha oʻsish tendensi-
yalarini saqlab qolgan tarmoqlardan biridir. Jumladan, Oʻzbekistonda sanoat mahsulotlari ishlab chiqarishning 
2010‒2022-yillardagi oʻrtacha oʻsishi yillik 5.7 foizni tashkil etgan boʻlsa, toʻqimachilik mahsulotlari ishlab chiqa-
rishning oʻsishi 9,4 foizni, kiyim ishlab chiqarishda esa 11,5 foizni tashkil etgan. 

Respublikada yetishtirilgan paxta tolasini qayta ishlovchi korxonalar quvvatlari 2010-yilda 270 ming ton-
nani, yaʼni atigi 27% tashkil etgan boʻlib, 2017‒2019-yillarda mahalliy toʻqimachilik korxonalarni zamonaviy tex-
nologik uskunalar bilan qayta jihozlanishi va raqamlashtirishni keng qoʻllanishi oqibatida paxtani qayti ishlash 
920 ming tonna yetkazilib, 2010-yilga nisbatan 3,2 barobarga – yaʼni 80% tashkil etdi. 2021-yilda quvvatlar 
1 030 ming tonnaga yetkazilib, mamlakatda yetishtirilayotgan paxta tolasini 100% qayta ishlash imkoniyati 
yaratilgan.

Paxta tolasini qayta ishlash darajasining toʻliq oʻzlashtirilgan holda toʻqimachilik sanoatida amalga 
oshirilayotgan rivojlanish strategiyalarining keyingi bosqichlari esa tarmoqda maqsadli xom-ashyo bazasini 
yaratishga ahamiyat qaritishdir. Shunga koʻra sunʼiy tolalarga asoslangan toʻqimachilik sanoatini rivojlantirish 
Oʻzbekiston sanoati usun strategik ahamiyat kasb etadi. 

XX asrning oxiridan boshlab kimyoviy tolalar ishlab chiqarish hajmi va oʻsish surʼati boʻyicha tabiiy tolalarni 
ortda qoldirib kelmoqda. “Data Bridge Market Research” tahlil qiladiki, 2022-yilda 27,88 milliard dollar boʻlgan 
global toʻqimachilik kimyosi bozori 2030-yilga kelib 41,82 milliard dollargacha koʻtariladi va 2023-yildan 2030-yil-
gacha boʻlgan prognoz davrida 5,2 foizga CAGRga ega boʻlishi kutilmoqda3.

 2020 va 2021-yillar orasida qazilma uchun sintetik mahsulotlar ishlab chiqarish 60 million tonnadan 
63 million tonnagacha oshgan [6]. Bozor ulushi 54% boʻlgan polyester dunyoda eng koʻp ishlab chiqarilgan tola 
hisoblanadi. 132 dan ortiq brend va yetkazib beruvchilar qayta ishlangan poliester ulushini 2025-yilga borib 
45 foizga oshirish boʻyicha kelishuvni imzoladilar [7].

Sunʼiy sellyulozali tolalar (Production of manmade cellulosic fibres- MMCFs), shu jumladan viskoza, liosel, 
modal, asetat va kupro ishlab chiqarish 2020-yildagi 6,5 million tonnadan 2021-yilda 7,2 million tonnagacha 
koʻtarildi. Keyingi yillarda bundan tolalar hajmini oshirish boʻyicha koʻplab tadqiqot va ishlanmalar davom 
etmoqda.

2-rasm: Global poliester ishlab chiqarish (million tonna)4

2  Manba: Oʻzbekiston Respublikasi Prezidenti huzuridagi statistika agentligi maʼlumotlari
3  https://www.databridgemarketresearch.com/reports/global-textile-chemicals-market
4  Manba: https://textileexchange.org/app/uploads/2023/11/Materials-Market-Report-2023.pdf

Sintetik tolalar tolalar bozorida 1990-yillarning oʻrtalaridan boshlab, paxta hajmini ortda qoldirgan paytdan 
boshlab hukmronlik qilmoqda. Taxminan 68 million tonna sintetik tolaga ega ushbu tolalar toifasi 2022-yilda 
jahon tolasi ishlab chiqarishning taxminan 63 foizini tashkil etdi. 

Kimyoviy tolalar va iplarning jahon sanoati ishlab chiqarishning yuqori konsentratsiyasi bilan ajralib turadi, 
bu mahsulotlarning jahon ishlab chiqarishining qariyb 89% Osiyo qitʼasiga toʻgʻri keladi.

Polyester tolalar va iplar hozirgi vaqtda kimyoviy tolalar orasida yetakchi oʻrinni egallaydi. 2000-yilda ularning 
ishlab chiqarilishi yiliga 18,9 million tonnani tashkil etib, bu barcha sintetik tolalar ishlab chiqarishning taxminan 
60% ga toʻgʻri kelgan. Polyester tolalar va iplar ishlab chiqarish 1982-yildan boshlab jadal rivojlandi. Polyester 
tolalarni ishlab chiqarish va isteʼmol qilishning bunday tez oʻsishi ularning koʻp qirrali va yuqori fizik-mexanik 
xususiyatlari bilan izohlanadi. Nam holatda deyarli toʻliq oʻzgarmagan fizik-mexanik xususiyatlar, eng yuqori 
issiqlikka chidamlilik va biostabillik polyester tolalarning boshqalarga nisbatan ustuvorligini taʼminladi.

Yillik ishlab chiqarish hajmi 2010-yilda 36.2 mln.tonnadan, 2022-yilda 63 million tonnaga yaqin boʻlgan 
poliester global tola ishlab chiqarishning taxminan 54 foizini tashkil etdi.

Global qayta ishlangan poliester tolasi ishlab chiqarish hajmi 2021-yildagi taxminan 9 million tonnadan 
2022-yilda 8,6 million tonnagacha kamaygan. Bu PET bozor ulushining 2021-yildagi global PET ishlab chiqa-
rishidagi 14,8 foizdan 2022-yilda taxminan 13,6 foizga kamayganiga teng. Sun’iy tola bozorini rivojlanishiga 
asosiy sabab, tabiiy tolalar olishdagi mehnat sarfi va qishloq xoʻjalikdagi inqirozli vaziyatlardan kelib chiqmoqda. 

Shisha sanoati, shuningdek, qadoqlash sanoati va boshqa sohalarda isteʼmoldan keyingi idishlarga talab 
ortib borayotgan bir paytda, isteʼmoldan keyingi chiqindi idishlar uchun raqobat kuchaymoqda [8]. PET idishlarini 
qayta ishlash asosida olinadigan poliester tolasi toʻqimachilik sanoati uchun kelajakda xom ashyo etkazib be -
rishni taʼminlashning muhim strategiyasi sifatida qaralmoqda. Ushbu texnologiyalarni ishlab chiqish va kengay-
tirish anʼanaviy qazilma asosidagi poliesterdan qayta ishlanganga oʻtish uchun asosiy omil boʻlib hisoblanadi. 

Qayta ishlangan poliesterlarning aksariyati hozirda PET butilkalardan mexanik ravishda qayta ishlanadi. 
Kimyoviy yoki biologik qayta ishlangan poliesterning bozor ulushi hali ham juda past (<1%). Kimyoviy va biologik 
qayta ishlash bilan bogʻliq asosiy muammolarga xarajatlar, texnologik muammolar, xom ashyoning yaroqliligi 
va mavjudligi va energiyadan foydalanish kiradi. Kimyoviy qayta ishlangan poliesterni tijoriy ishlab chiqarishni 
boshlagan yangi operatsiyalar va tadqiqot va ishlab chiqish bosqichidagi kompaniyalar bilan kimyoviy qayta 
ishlangan poliesterning bozor ulushi kelgusi yillarda oʻsishi kutilmoqda. Toʻqimachilik va toʻqimachilik mahsulot-
larini qayta ishlashni kengaytirish issiqxona gazlari chiqindilarini kamaytirish uchun kalit boʻladi.

Global umumiy poliamid (neylon) tolasi ishlab chiqarish ham soʻngi 15 yillikda yuqori oʻsish muratlariga 
erishmoqda. COVID-19 pondemiyasi sabab ishlab chiqarish 2020-yilda biroz pasayganidan soʻng, 2021-yildagi 
5,9 million tonnadan 2022-yilda 6,2 million tonnaga koʻtarildi. Shu bilan birga, 2022-yilda poliamid tolalari global 
tola ishlab chiqarish bozorining taxminan 5 foizini tashkil etgan (3-rasm).

3-rasm: Global polyamide production (mln. tonna)5

Qayta ishlangan poliamid tolasi bozorining oʻsish suratlari past boʻlsa-da, 2018‒2022-yillarda pasayish 
tendensiyasi kuzatilmagan. 2022-yilda jahon miqyosida taxminan 0,1 million tonna qayta ishlangan poliamid 
ishlab chiqarilgan. Xom ashyo sifati va mavjudligi bilan bogʻliq cheklovlar va investitsiya ehtiyojlari tufayli qayta 
ishlangan poliamidning bozor ulushi toʻqimachilik tolalari ishlab chiqarishda past ulushga ega. Biroq jami 
toʻqimachilik tolalari isida tahlil qillarida 4.5-5 foiz ulushni saqlab qolmoqda. Texnik qiyinchiliklar va qazib olina-
digan poliamidning arzon narxlari tufayli qayta ishlangan poliamidning bozor ulushi barcha sintetik tolasining 

5  Manba: https://textileexchange.org/app/uploads/2023/11/Materials-Market-Report-2023.pdf

1,9 foizini tashkil etadi. Isteʼmolchidan qayta ishlangan poliamid tashlangan baliq ovlash toʻrlari, gilamlar yoki 
boshqa toʻqimachilik isteʼmol tovarlari tayyorlanadi. 

Poliamidni qayta ishlash qazilmalarga asoslangan xom ashyolarga bogʻliqlikni kamaytirishga va chiqindi-
larni kamaytirishga yordam beradi. Tadqiqotlarga koʻra har 10000 tonna regeneratsiya qilingan kaprolaktam 
uchun 70000 barrel neftni tejash imkonini beradi.6 

Boshqa sintetik mahsulotlar, jumladan, polipropilen, akril va elastan – 2022-yilda umumiy ishlab chiqarish 
hajmi 6 million tonnani tashkil etdi va 2022-yilda global tola bozorining bozor ulushi qariyb 5 foizni tashkil etdi. 
Polipropilen tolasi ishlab chiqarish hajmi COVID-19 tufayli 2020-yilda biroz pasayganidan keyin 2021-yildagi 
3,0 million tonnadan 2022-yilda 3,1 million tonnaga oshdi. Barcha polipropilen tolalarining atigi 0,2 foizi qayta 
ishlanishi taxmin qilinmoqda. Akril tolalar ishlab chiqarish hajmi qariyb 1,6 million tonnani tashkil etdi va 2022-
yilda jahon tola bozoridagi bozor ulushi 1,4 foizni tashkil etgan. Akril tola ishlab chiqarishning global hajmi yillar 
davomida pasayib bormoqda [9] . Qayta ishlangan akrilning bozor ulushi taxminan 0,5 ga baholanmoqda. 
2022-yilda umumiy akril tola ishlab chiqarishning 0,5 % ni tashkil etadi. Global elastan tolasi ishlab chiqarish 
2021-yilda 1,20 million tonnadan 2022-yilda 1,22 million tonnadan biroz yuqoriga koʻtarildi, bu global tola bozo-
rining taxminan 1 foizini tashkil qiladi. Qayta ishlangan elastanning ulushi 2022-yilda global elastan tolasi ishlab 
chiqarish hajmining 2,8% ni tashkil qiladi.

X U L O S A  V A  T A K L I F L A R
Tahlil natijalaridan maʼlum boʻladiki, kimyoviy tolalar ishlab chiqarish va uning isteʼmoli ekologik cheklovlar 

mavjud boʻlsa-da, oʻsib borish tendensiyasi kuzatilmoqda. Ushbu holatlarni inobatga olgan holda Oʻzbekiston 
toʻqimachilik sanoatini kimyoviy tolalar asosida samarali diversifikatsiyalash muhim yoʻnalish sifatida qaralishi 
lozim. Biroq, mazkur yoʻnalishlarda quyidagilarga eʼtibor qaratish talab etiladi: 

Sintetik tolalar asosida toʻqimachilik sanoatini diversifikatsiya qilish uchun qanday shartlar mavjud. Sintetik 
tolalar asosidagi toʻqimachilik sanoatining diversifikatsiyasi mahsulotlar taklifini kengaytirish, yangi bozorlarni 
oʻrganish va oʻzgaruvchan isteʼmolchilar talablariga moslashishni oʻz ichiga oladi. Sintetik tolalarga eʼtibor 
qaratgan holda toʻqimachilik sanoatini diversifikatsiya qilishga yordam beradigan asosiy shartlar quyidagilar:

■ Jahon bozorlarida samarali marketing tadqiqotlarini olib borish: rivojlanayotgan tendensiyalarni, 
isteʼmolchilar afzalliklarini va bozordagi boʻshliqlarni aniqlash uchun chuqur marketing tadqiqotlarini oʻt-
kazish talab etiladi. Muvaffaqiyatli diversifikatsiya qilish uchun sintetik tolaga asoslangan maxsus mah-
sulotlarga boʻlgan talabni nafaqat mamlakatlar boʻyicha, balqi tarmoqlar va bozorning turli segmentlari 
boʻyicha aniqlash talab etiladi. 

■	 Sun’iy	tolalarni	yangi	turlari	yaratish	boʻyicha	innovatsiyalarni	amalga	oshirish	va	innovatsion	
texnologiyalarni	 yaratishga	 eʼtibor	 qaratish: innovatsiyalar va yangi sintetik tolalar yaratish yoki 
mavjudlarini yaxshilash uchun tadqiqot va ishlanmalarga koʻproq sarmoya kiritish talab etiladi. Tex-
nologik taraqqiyot yangi mahsulot turlari asosida yangi bozorlarga kirish imkoniyatini yaratadi. Eko 
xusu siyatlarni taʼminlashga asoslangan tolalarning rivojlanish orqali bozorning yangi segmentlariga 
kirish imkoniyati oshiriladi. 

■ Barqaror rivojlanish tashabbuslari: ekologik toza sintetik tolalarni ishlab chiqish orqali barqaror rivoj-
lanish maqsadlariga erishishga qaratilgan loyihalar amalga oshirilishi lozim. Sunʼiy tolalarni isteʼmol-
chilarning afzalliklariga moslashish uchun bio-asosli yoki chiqindilarni qayta ishlashga asoslangan sin-
tetik tolalar ishlab chiqarishni oʻzlashtirish asosiy diversifikatsiyalash yoʻnalishlaridir. Mazkur strategik 
yoʻnalish orqali barqaror rivojlanish maqsadlariga erishishga yoʻnaltirilgan toʻqimachilik sanoatini rivoj-
lantirish imkoniyatlari kengayadi. Mazkur sohani rivojlantirishda toʻqimachilik sanoatida xalqaro grand 
mablagʻlaridan foydalanish tavsiya etiladi. 

■ Hamkorlik va integratsiya: bilim va resurslarni almashish uchun tadqiqot institutlari, texnologiya provay-
derlari va boshqa sanoat ishtirokchilari bilan samarali integratsiya talab etiladi. Hamkorlik yangi mahsu-
lotlar va texnologiyalarni ishlab chiqishni tezlashtirish imkonini beradi. Ayniqsa, SMART tekstilni rivojlan-
tirish sohasida bunday mexanizmlardan foydalanish orqali global qiymat zanjirini yaratishga erishiladi.

■	 Chuqur	 diversifikatsiya	 qilish	 strategiyasidan	 foydalanish: sintetik tolaga asoslangan mahsu-
lotlarning xilma-xil assortimentini kiritish uchun mahsulot turlarini nafaqat yakuniy mahsulot diversifikat-
siyasiga (B2C), balki sanoat tovarlari diversifikatsiyasiga (B2B) kengaytirish talab etiladi. Bu yangi tur-
dagi kiyim-kechak, uy toʻqimachilik, texnik toʻqimachilik, qurilish toʻqimachiligi va sintetik tolalar uchun 
boshqa innovatsion ilovalarni joriy etishni oʻz ichiga oladi. 

6  https://www.econyl.com/de/the-process/

■ Sifat nazorati va global standartlar: diversifikatsiyalangan mahsulotlar sanoat standartlari va mijozlar 
talablariga javob berishini taʼminlash uchun sifat nazoratiga eʼtibor qaratish talab etiladi. Kimyoviy tolalar 
boʻyicha xalqaro doirada amal qiladigan bir qator standartlar mavjud, jumladan: Recycled Claim Stan-
dard (RCS), Global Recycled Standard (GRS), Cradle to Cradle (C2C). Isteʼmolchilar bilan ishonchni 
mustahkamlash uchun mazkur standartlash boʻyicha vakolatli organlarning mahalliy vakolatxonalarini 
mamlakatda tashkil etishga ahamiyat qaratish talab etiladi.

■ Global bozorning kengayishi: Sintetik tolaga asoslangan mahsulotlar uchun yangi geografik 
bozorlarni oʻrganish orqali qoʻshilgan qiymat yaratish imkoniyatini kengaytirish mumkin. Mahsulotlarni 
mahalliy imtiyozlar va talablarga moslashtirish uchun turli mintaqalardagi madaniy va iqtisodiy omillarni 
aniqlash va ularga moslashuvchan mahsulot assortimentini kengaytirish talab etiladi. 

■	 Savdo	va	taʼminot	zanjirini	optimallashtirish: Savdo va logistika tizimlarida qiymat yaratishga asos-
langan tizimlardan foydalanish taʼminot zanjirini soddalashtirish va optimallashtirishni talab etadi. 
Bunda raqamli savdo va raqamli logistika, elektron tijorat imkoniyatlaridan foydalanish eng maqsadga 
muvofiq yoʻldir. Bu xom ashyo, ishlab chiqarish jarayonlari va logistika tizimlarini oʻzida birlashtirgan 
toʻqimachilik global sado platformalarini yaratish va mavjudlari bilan integratsiyalash asosida amalga 
oshiriladi. 

Taklif etilgan mexanizmlardan foydalanish orqali toʻqimachilik sanoati barqaror rivojlantirish, xom ashyo 
bazasini kengaytirish va bozorning turli segmentlariga maqsadli kirib borishni taʼminlash imkoniyati mavjud.

Materiallar va reklamalar pullik asosda chop etiladi. 
 El.Pochta: sq143235@gmail.com

Tel.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

